
KALENDER





Ger dilersen ehl-i nâcî olmağa

Geç bu kesretten Kitâbullah oku

Harf-ı nutka Câvidan’dan al sebak

Asl u fer’i nakş-ı Arşullah oku

Fâ ü dâd ü lâmdan iste Rabbini

Ey Kalender ilm-i ehlullah oku

— Müseddes —





Hôr bakma fukarâya sakın ey ehl-i hüner

Sûrete etme nazar sîrete bakub ekser

Kadir olmazsa da bir habbeye dünyâda eğer

Düşer erbâb-ı fenâ lûtf-i Hudâ’ya mazhar

Etme dervîş-i abâpûşa hakaretle nazar

O da hâlince fenâ mülketinin şâhı geçer



Âdemi fıtrat-ı evvelde Hudâ-yi mutaâl

Kimisin şâh-ı cihân etti kimisin abdâl

Kimine sadr nasîb etti kime saff-ı niâl

Bu nasihatleri gûş et sakın ey nîk hisâl

Etme dervîş-i abâpûşa hakaretle nazar

O da hâlince fenâ mülketinin şâhı geçer



Hünerine nazar et aybını pinhân eyle

Kibri ko yanına al âlemi seyrân eyle

Def’-i gam kıl güle bak yüzüne handân eyle

Hâtırını ele al lûtf edüb ihsân eyle

Etme dervîş-i abâpûşa hakaretle nazar

O da hâlince fenâ mülketinin şâhı geçer



Sâf dil ol yere ko yüzünü çün âb-ı revan

Kaynayub tekye-i aşk içre varub niçe zaman

Bir bilür şâh u gedâ kadrini ehl-i irfan

Yedi iklime olursan da eğer şâh-ı cihan

Etme dervîş-i abâpûşa hakaretle nazar

O da hâlince fenâ mülketinin şâhı geçer

